
        
            
                
            
        

    
	М. Горький

	 

	ХҮН ТӨРСӨН НЬ

	 

	“Монголын зохиолчдын эвлэл” Улаанбаатар хотноо 1951 онд эрхлэн хэвлүүлсэн 
“М. Горький - ӨГҮҮЛЛЭГҮҮД” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ш. Нацагдоржийн орчуулга

	 

	Хавтасны зураг Александр Федорович Тараны бүтээл

	 

	ХҮН ТӨРСӨН НЬ

	 

	92 оны өлсгөлөнгийн жил Сухум, Очемчирамийн хооронд, тэнгист ойрхон байгаа Кодор голын эрэг дээр билээ. Уулын горхины тунгалаг усны хөгжилтэй шуугиан дундуур тэнгисийн давлагааны дүнгэнэн цалгилах чимээ тодхон сонстож байлаа.

	Намар, Кодорын цагаан хөөсөн дотор лавр, интоорын шар навчис эргэлдэж, жижигхэн хоолтнууд шиг шалмаг яралзахад би голын хажууд чулуун дээр суун цахлай шувууд энэ навчсыг бас л загас гэж эндүүрэн хууртаж, тэгээд тэр баруунтаах хэсэг модны цаана, тэнгисийн ус нь цалгилан байгаагийн тэнд төчнөөн гомдолтой чарлалдаж байна гэж бодов.

	Миний дээд талд туулайн бөөрнүүд, алтаар чимэглэн, үй түм харагдаж, голын дэргэдэх хайлсны салаа мөчир хэдий нь нүцгэрч, агаар дотор дүүжилсэн уранхай тор мэт дотуур нь уулын улбар шар тоншуулууд баригдсан юм шиг тоншин идэж байв тэднийг нь.

	Миний зүүн этгээдэд, уулын оргилоор униартай үүл, бороогоор сүрдүүлэн, хүнд унжирч, сүүдэр нь сөнөсөн мод нягт шар ургаж, эвэрлэг мод, далдуугийн хөндий дотор, эрт цагт согтуу чихэрлэг амтаараа төмөр бат ромчүүдийн бүтэн нэгийг легион хөсөр даан их помпейн цэргийг бараг сүрдүүлэхэд хүрсэн архин балыг олж болох ногоон хажуу дээгүүр гулгаж байв. Энэ балыг зөгий лавар азалийн цэцгээр үйлдэхэд, дэргэдүүр өнгөрөх хүмүүс модны хөндийгөөс цуглуулан авч лаваш гэдэг цагаан гурилын нимгэн бин дээрээ түрхэж иддэг.

	Би бас тэгж байлаа. Туулайн бөөрний ёроолд чулуун дээр сууж, ууртай зөгийд сүрхий хатгуулан бортого дүүрэн балд талх дүрэн идэж, намрын ядарсан нарны залхууралтай бүжиглэхийг гайхан харж байлаа.

	Намраас! кавказад их мэргэд буюу бас нэг талаараа их нүгэлтний байгуулсан баян сайхан дуган мэт шударга хүний хурц нүднээс өнгөрсөн явдлаа далдлахын тулд алт, огиу, маргад эрдэнээр хязгааргүй уудам сүмийг бүтээж уулсын дээгүүр туркмен, самарканд, шемах-д мяндсаар хатгасан дээд зэргийн хивсийг дүүжилж, дэлхий дахиныг тонон дээрэмдэж, цөмийг энд нарны нүдэнд хуралдуулан авчирч, 

	— Чиний юм 

	— Танайхнаас авсан юм 

	— Чамд өгье! гэж хэлэх гэсэн шиг.

	... Баясгалант хүүхдийн асар том нүдтэй урт сахалтай, буурал үстэй үлэмж биетэн уулаас буун, олон өнгийн эрдэнийг газар бүхэнд тараан, уулын оргилыг зузаан мөнгөөр хажиж, хошуу үзүүрийг нь элдэв зүйлийн модны амьд нэхмэлээр хучин, газрыг чимэглэж байхыг харахад тэдний гар дор байгаа тэр нэгэн хэсэг баялаг сайхан газар зүйрлэшгүй сайхан болж байна.

	Дэлхий дээр хүн болон төрнө гэдэг маш сайхан үүрэг. Хэчнээн олон гайхамшигт зүйлийг үзнэ вэ. Тэр бүх гуа сайхныг харахад зүрх ямар шаналгатай, баясан догдолно вэ! Тэр ч яах вэ, — Гэтэл заримдаа хэцүү хүнд болж цээж бие дотор хорсон занах сэтгэл дүүрэн, гуниг гаслан зүрхний цусыг улангасан сордог, энэ бол, — Үүрдийн хэрэг биш, нар ч бол хүнийг маш эмгэнэн ширтдэг удаа олон. Тэдний төлөө зүтгэсэн нь төчнөөн үлэмж атал, харин — Хүн маань л бүтэмж муутай ажээ...

	Сайн ч юм их бий. Мэдээжийн хэрэг, гэвч тэднийг засах буюу бүр шинээр зохиовол ч дээр.

	... Миний зүүн этгээдэд бутны дээгүүр бараан толгойнууд булталзаж байна. Тэнгисийн долгилох чимээ, голын үглэн дуулах шуугиан дотуур, хүний дуу сонстох төдий

	— Энэ бол “Өлсгөлөн хүмүүс” Сухумд зам засаад Очемчирид ажилд очиж явна. Би тэднийг мэднэ — Орловынхон юм. Бид хамт ажил хийж байгаад, өчигдөр бид бүгдээрээ тооцоогоо хийсэн юм. Би мандах нарыг тэнгисийн эрэг дээрээс угтахын тул, тэднээс урьд явчихсан юм. Дөрвөн тариачин, хамар өөдөө цэндийсэн асар том хэвэлтэй сочин тэлсэн хөхөвтөр бор нүдтэй, өргөн шанаатай нэгэн залуу жирэмсэн хүүхэн бий.

	Бутны дээгүүр түүний шар алчуур зангидсан толгой нь, салхинд ганхах наран цэцэг мэт найгах нь над харагдана. Сухумд эр нь жимс хэтэртэл идээд үхчихсэн юм. Намайг эдэнтэй хамт нэг банзан байшинд сууж байхад, тэд, оросын сайн заншлаар, өөрсдийнхөө муу заяаны тухай төчнөөн их чанга шүүмжлэн ярьж гомддог байсан нь, эргэн тойронд лав таван модны газар дуулддаг байсан байх аа.

	Эд бол зовлон гасландаа дарагдсан уйтгартай хүмүүс. Тэр зовлон зүдүүр нь тэднийг үл оргох, ядарсан төрсөн нутгаас нь таслан, намрын хуурай навч мэт хийсгэн л энд авчрахад, үл мэдэх байгалийн тамсаг гоёмсгийг тачаадан гайхаж нүд гялбам хөдөлмөрийн тэсвэрлэшгүй хүнд ахуй байдал тэднийг бүрмөсөн нидэрчихсэн юм. Эд нар энд юм бүхэн өөд өнгөө алдсан, гунигтай нүдээр сэтгэл зовнин анивчин ширтэж, бие биеийнхээ өөдөөс өрөвдмөөр инээмсэглэн, 

	— Хэ бас даа... мундаг газар аа...

	— Дороос нь зүгээр л тэгж байх юм.

	— Хэн... гэвч чулуу л юм байна шүү дээ...

	— Тохь муутай газар гэж хэлэх хэрэгтэй... гэж аяархан өгүүлэлдэж байлаа. Атга шороо бүр нь өөрсдийн өвөг дээдсийн өлгий булш болж, элэг цээжинд элэгсэг дотно санагддаг хөлсөө урсган нэвтэлсэн төрсөн нутгийг халбага, нэрсэн архи, нойтон ногоо тэргүүтэн нь цөм сэтгэлд орлоо. Тэдний хамт бас нэг адуун шанаатай нүүрс мэт хялар хар нүдтэй банз шиг хавтгай, өндөр шулуун биетэй хүүхэн байлаа. Үдшийн цагт шар алчуурт энэ хоёр байшингаас гарч, овоолсон хайр дээр суун алгаараа шанаагаа тулж толгойгоо гилжийн, ууртай өндөр дуугаар дуулж байдаг сан:

	 

	Цаана...

	Үхээрийн газрын ногоон бутны дотор  

	Элсэн дов дээр... 

	Цагаан хувцсаа тэлсэн...

	Хүлээн сууна... 

	Хонгор амрагийгаа...

	Тонгойн мэндэлнэ...

	Түүнийгээ ирэхэд би...

	 

	Шар алчуурт голдуу хүзүүгээ тонгойн хэвэл рүүгээ харж дуугүй суудаг боловч, хааяа заримдаа, гэнэт санамсаргүй эр хүний сөөнгөдүү, залхуутай өтгөн дуугаар оролдон үгийг нь эхэр татан дуулдаг сан.

	 

	Хонгор минь...

	Амраг хонгор минь...

	Заяа дутаж

	Чамтайгаа уулзахгүй нь...

	 

	Өмнө зүгийн шөнийн бүгчим харанхуйд гаслантай дуунууд, чагнахад умар зүгийн цаст цөл, шуурганы шуугиан алсад чоно улих санагддаг байв...

	Тэгээд хялар хүүхэн халуурч өвдөн түүнийг брезент дамнуураар дамжлан хотод аваачихаар явахад, хүүхэн дамнуур дээр бамбалзан, ёолон гингэнэх нь, өнөөх үхээрийн газар элсэн довын тухай дуугаа үргэлжлэх мэг санагдаж байх билээ.

	... Шар толгой агаарт шунган алга болжээ. Би өглөөний зуушаа гүйцээд бортоготой балаа навчаар таглаж, үүргэвчээ боон, тэр явагсдын хойноос, зөрөг замын хатуу хөрсөн дээгүүр яргай таягаараа тог тог цохин, яаралгүй хөдлөв.

	Тэгээд би одоо замын нарийн саарал зурвас дээр гараад ирлээ. Баруун талд минь — балар хөх тэнгис цалгилан түүнийг харуулдан байгаагийн адил цагаан зоргодос нь эрүүл биетэй эмэгтэйн амьсгал мэт чийгтэй, халуун анхилмал салхинд хөөгдөн, эрэг өөд шарчигнан шуугин гүйлдэнэ. Нэг турк онгоц зүүн хавиргаараа шигдэн Сухум дээгүүр гулган хөвөхдөө, далбаагаа сухумын нэг ихэмсэг инженер маш хэцүү хүн тэр зузаан хацраа пүмбийлгэж байгаатай адил үлээжээ. Юунд ч юм бэ тэр хүн чимээгүй гэхийн оронд “шимээгүй” гэвч гэхийн оронд “хэвч” гэдэг байж билээ.

	— Шимээгүй! Чи ч сүрхий хүн юм хэвч би чамайг одоохон цагдан байцаахад явуулаад орхиё... гэдэг сэн.

	Хүнийг цагдан байцаахад шилжүүлэхдээ дуртай сан тэр. Харин одоо түүний биеийг нь булшны өт хэдий нь ясанд нь хүртэл идчихсэн байх гэж бодоход аятайхан байна.

	... Явахад агаар дотуур хөвж байгаа юм шиг хөнгөхөн санаанд сайхан сайхан бодлого, урьдын эрээн мяраан дурсгалууд сэмхэн аяархан наадан, тэр наадам нь сэтгэлд тэнгисийн усны долгионы цагаан цагаан дэл мэт дээгүүр нь яралзахад гүн дор нь — амгалан тайван, залуу насны гэгээн урьхан горьдлого тэнгисийн гүн дэх мөнгөн загас шиг сэмхэн аяархан хөвнө.

	Зам тэнгис рүү татагдан, усны давлагаан гүйн элсэн ирмэгт ойртон гударч орно.  Бут бургаснууд бас долгионы нүүр өөд харах сан гэж усан цөлийн цэнхэртэх уудамд толгой дохих адил замын зурвасыг даван бөхийцгөөнө. Уулаас салхилж байна. Бороо орно.

	... Бут дотор аяархан янцаглах дуу сонсогдлоо. Хүний янцаглан ёолох нь хэзээд дотно бөгөөд бие зарсхийлгэдэг.

	Бутыг яраад үзвэл өнөөх шар алчууртай хүүхэн нэг шид модны ёзоорыг налан сууж, толгойгоо мөрөн дээрээ унжуулан амаа муухай дарвайж нүд нь бултайн манаран гөлөрч, гараа асар том хэвэл дээрээ тавин, ерийнхөө адил биш, аймаар амьсгалахад нь, бүх хэвэл нь чичгэнэн оволзож, хүүхэн чонын шар шүдээ ярзайлган гингэнэн орилж гэдсээ барьж байлаа.

	— Яагаа вэ, юманд цохичхов уу? гэж би асуув, дээрээс нь тонгойход тэр батгана адил нүцгэн хөлөө үнсэрхэг тоосон дотор солбин тэлчилж, хүнд толгойгоо данхалзуулан 

	— Яв зайл... ичихгүй юу... яваач чи... гэж бархиран уйллаа.

	Учрыг нь би ойлгов. Би урьд нэг үзсэн юм! Мэдээжийн хэрэг сочин хажуу тийшээ ухасхийтэл хүүхэн чанга дуугаар удаан үргэлжлэн орилоход нь тэсрэхэд бэлхэн байгаа нүднээс нь булингартай нулимс асгаран чинэрсэн хөөсөн улаан хүрэн нүүр дээгүүр нь урсав.

	Тэгэхэд нь би буцаж очоод үүрэг, данх, бортогоо газар хаян түүнийг гэдрэг нь харуулж хэвтүүлэн хөлийг өвдгөөр нь нугалах гэтэл тэр намайг түлхэж нүүр хэнхдэг рүү минь цохин биеэ эргэмэгц баавгай шиг хүрхрэн яраглан дөрвөн хөллөн цаашаа бут руу мөлхөхдөө,

	— Дээрэмч...монди... гэж хараалаа.

	Гар нь нугаран хүүхэн нүүрээрээ газар харуулдан унахдаа дахин орилон бархиран хөлөө татганан жийв. Би бачимдан сандарч, энэ талаар юу мэдэхээ хурдан цугларуулан бодоод, түүнийг дээш нь хандуулан хэвтүүлж, хөлийг нь нугалахад хальс нь хэдийнээ цухуйжээ, хэвтэж бай, одоо төрөх нь... гээд би ус руу гүйн очиж ханцуйгаа шамлан гараа угаамагц буцаж ирээд, эх баригч боллоо. 

	Хүүхэн гал дотор орсон үйс мэт эвхрэн холбирон гараараа эргэн тойрны газрыг цохиж, шарласан өвсийг зулгаан, цус бүрхсэн догшин нүдтэй хүний дүргүй аймаар нүүрээ шороогоор булж байтал хүүхдийн хальс хагаран толгой нь бултайж гарахад би хөлийг нь таталдахыг сааруулан дарж, хүүхдийн цухуйн сугарахад туслан, бас хүүхэн мурийн ангайж бархиран амандаа өвс чихүүзэй гэж анзаарах хэрэгтэй болов...

	Бид хоёр бие биеийгээ байн байн хараан, тэр минь өвдсөндөө мөн ичсэндээ ч биз, шазуураа зуун загнахад, би бас л зовниж зүрх шимшрэн өрөвдөхдөө чанга бус дуунаа зэмлэв...

	— Еэ тэнгэр минь гэж хүүхэн янцаглан, хөхөрсөн уруулаа хазан хөөс буруулахад, сая гэнэт наранд өнгөө алдсан мэт нүднээс нь эх хүний тэсвэрлэшгүй зовон тарчлах элбэг их нулимс зогсолтгүй гоожин бүх бие нь хоёр хуваагдан атиралдана.

	— Яв тонил нохой... гэж тэр хүүхэн нугаларсан дорой гараараа намайг түлхлэхэд би ятган хэлсэн нь,

	— Тэнэг минь бушуу гарга, мэдэж байна уу... 

	Би энэлэн өрөвдөж, түүний нулимс миний нүд рүү үсрэн орсон мэт эмгэнэлт сэтгэл зүрхийг бөөн хашхирмаар дур хүрэхэд би, 

	— Бушуулаач ээ, чи! гэж хашхирлаа. За тэр миний гар дээр нэг хүн, гарч ирлээ улаан биетэй нүдийг минь нулимс бүрхсэн боловч бүх бие нь улаан, эхтэйгээ холбоотой хэрээсээ бас ертөнцөд дургүйлхэж тийчилж, сарвалзан бүдүүн хоолойгоор бархирна. Нүд нь цэнхэр хамар нь нялцгай улаан нүүр лүүгээ инээдэмтэй шигдсэн уруул нь хөдлөн,

	— Би-а...би-а...гэж гууглана.

	Гараас гулгаж ойчих вий гэмээр тийм гөлгөр байхад би өвдөг дээрээ сөхрөн, өөдөөс нь харан хөхөрч түүнийг хараад тун баярлаж байна! Тэгсэн чинь харин хийвэл зохих нэг зүйлийг мартчихжээ.

	— Огтол... гэж их аяархан шивгэнэн нүд нь аниастай нүүр нь үхсэн хүн шиг цонхигор зэвхий, хөх уруул нь арай ядан хөдлөн:

	— Хутгаар... тас огтол гэж байлаа. 

	Миний хутгыг ажилчны байшинд байхад минь хүн хулгайлчихсан юм. Би хүйсийг шүдээрээ тас хазахад нялх хүүхэд бүдүүн хоолойгоор бархирч, эх инээмсэглэв. Үзвэл ёроолгүй гүн нүднээс нь хөх гал бадран гайхмаар сэргэж, цовоошрон бор гар нь банзал дээгүүр тэмтрэхэд цус гартлаа хазсан уруул нь сийгэн:

	— Тамир юу ч... өвөр дотор боолт бий. Хүйс боох... гэхэд би боолтыг олж хүйсийг бооход хүүхэн улам тодхон инээмсэглэж энэ инээмсэглэх нь бараг нүд гялбамаар тийм сайхан тодхон юм.

	— Биеэ зас, би яваад үүнийг угаагаад ирье... гэхэд хүүхэн тайван бус дуугаар,

	— Болгоомжтой... аяархан... болгоомжтой хүүе гэж байна.

	Энэ том улаан хүнд ямар ч болгоомж хянамж хэрэггүй, гараа зангидан бархирах нь надтай зодолд гэж амлан авч байх шиг:

	— Би а... Би-а... гэхэд

	— Чи, чи, мөн! Өвгөн минь, тогтвороо олж ав, эс тэгвэл аль ойрх чинь толгойг чинь тастана шүү... гэлээ.

	Бид хоёр луу баяр хөөртэй долгилон ирэх тэнгисийн хөөст далбаа анх удаа бие рүү нь цутгахад, өнөөх нялх нэн чанга, зэвүүн хашхирч жич хэнхдэг нурууг нь усаар шавшихад, нүдээ онийлгон сарваганаж чих дөжиртөл чарлахад усны долгио, удаа дараагаар асгаран цутгалаа.

	 

	Шууг, бахир, орловч минь! 

	Хар тэнхээгээрээ хашхир...

	 

	Тэгээд бид хоёр эх дээр эргэж ирвэл хойдох нь гарахаар өвдөн базлахад, нүдээ анин уруулаа хазлан хэвтэж ёолох, шүүрс алдах чимээн дундуур, мөхөж буй шивнэх дуу над сонстон

	— Аль аа! Над аль гэхэд

	— Байз, байз гэв.

	— Аль л даа над гээд гар нь чичгэнэн цамцныхаа товчийг тайлахад байгалийн эрхээр хорин тооны хүүхдэд бэлтгэж зохиосон түүний хөхийг элбэлцэн гаргаж догшин орловчийг эх нь халуун биед наалдуулахад тэр учрыг ойлгон дуугүй болов.

	— Ариун нандин гэгээн гэрэлт минь гэж эх шүүрс алдан чичрэн, сэгсгэр толгойгоо хоёр тийш нь хаялав. Тэгээд гэнэт аяархан дуу алдаж хэтэрхий сайхан нүдээ дахин нээхэд нярайлсан эхийн нандин цэнхэр нүд хөх огторгуй өөд ширтэж дотор нь талархан баясах инээмсэглэлийн дүр дүрэлзэн бадарч замхран шингэхэд эх хүнд гараа алгуур өргөж, өөрийн бие болон нялх хүүхдээ загалмайдан адислав...

	— Дээд тэнгэрийн эх өршөө... өршөө... гээд нүдний цог нь унтран мөхөж үл мэдэгдэх төдий амьсгалан удаан цаг дуугүй байснаа гэнэт хоолой нь чангаран хэлсэн нь:

	Хүүхээ, миний үүргийг задлаад орхи...

	Түүнийг задлахад эх над руу ширтэн, бяцхан төдий инээмсэглэж хонхойсон хацар хөлстэй магнай дээр нь үл мэдэг улаан туяа гялсхийх шиг болон, 

	— Чи, жаахан холдооч гэв.

	— Дэндүү битгий хөдлөөрэй... гэхэд

	— За, за... яв... гэлээ

	Би зайлж бут руу орвол зүрх минь эцсэн мэт, гэтэл цээж бие дотор гоолиг шувууд аяархан донгодон тэнгисийн үл тасалдан цалгилах шуугиантай нийлэлдэх нь жил турш чагнавч болохуйц сайхан байлаа... Ойрхон тэнд горхи хоржигнон, охин ямар нэгэн үерхэгч нөхдөдөө хайрт хүнийхээ тухай хүүрнэн ярьж байх адил...

	Бутны дээгүүр шар алчуур зангидсан толгой цухуйлаа. Алчуураа овоо аятайхан зангиджээ. 

	— Хүүе, хүүе чи өвгөн, дэндүү эрт хөдөлчихлөө! 

	Эх хүүхэн, бутны салаанаас татан зэвхий нүүрэндээ өчүүхэн цусгүй хов соруулчихсан мэт нүдний нь оронд асар том хоёр нуур харагдан уярангуй царайгаар шивнэсэн нь:

	— Хараач унтаж байгааг нь...

	Хүү нь сайхан унтаж байлаа. Гэвч харин бусад нялхсаас илүү юм юу ч үгүй юм шиг над санагдана. Хэрэв овоорсон хурц навчин дээр орловч Губернид үл ургах бутны ёроолд хэвтэж байв.

	— Эх чи хэвт л дээ... гэхэд

	— Үгүй гэж тэр өгүүлэн, эргийг сулруулаагүй хүзүү нь дээрх толгойгоо сэжиж би тэр өнөөх... Юунд хүрэх санаатай юм сан... гэв.

	— Очемчирд уу гэхэд

	— Ээ дээ! Манайхан зөндөө олон мод арилж өгсөн байх аа... гэв 

	— Чи явж чадна гэж үү? гэхэд

	— Тэнгэрийн эх яагаа вэ? Тусална даа... гэв.

	За даа энэ нэгэнт тэнгэрийн эхтэй хамт юм бол, дугуй байсан нь дээр биз. Эх хүүхэн бут доорх жижигхэн, дургүйцэн уурласан нүүр лүү ширтэн, нүднээсээ эелдэг гэрлийн дулаан илчийг цацрааж, уруулаа долоон, гараа алгуур хөдөлгөн хөхөө илнэ. Би түүдэг ноцоогоод данхаа тавих гэж чулуу босгон, 

	— Эх би чамайг одоохон цайгаар дайлна... гэхэд

	— Аа тийм үү? Юм уулгаж үз дээ. Цээж минь хатаж хоцорлоо... гэв.

	— Нутгийнхан чинь чамайг орхиод явчих нь энэ үү? гэхэд, 

	— Явлаа гэж тэд орхисон юм биш! Би өөрөө хоцорсон л доо. Тэд жаахан балгачихсан байсан юм... Тэр нь ч сайн болж. Тэгээгүй бол тэдний дэргэд би яаж амаржих билээ дээ... гээд над өөд харан тохойгоороо нүүрээ халхлаад дараа нь цусаар нулимж, ичингүйрэн инээвхийллээ.

	— Анхдугаар хүүхэд үү? гэхэд.

	— Тийм ээ анхдугаар...

	— Чи юу вэ?

	— Би хүн юм даа... гэв.

	— Хүн ч хүн л дээ! Эхнэртэй юу? гэхэд

	— Тийм аз байсангүй! гэв.

	— Худлаа залж байна уу? гэхэд

	— Үгүй, юунд гэв

	Хүүхэн доошоо харж бодол бодлоо. Тэгээд ч эмсийн явдлыг яаж мэдэх юм бэ? гэхэд нь би одоо худлаа залъя гэж хэлсэн нь:

	— Би сургууль хийсэн юм, оюутан гэж дуулсан уу?

	— Дуулалгүй яах вэ манай тэндэх Поп лам ахмад хүү нь мөн тийм оюутан, Поп лам болох сургуульд байдаг юм... гэв.

	— За би чинь тэдний нэг нь дээ. Усанд очъё байз... 

	Эх хүүхэн хүү рүүгээ тонгойн амьсгалж байна уу? гэж чагнаад дараа нь тэнгисийн зүг харлаа. 

	— Би угаах юм сан. Гэтэл мэдэх ус биш... Ямар ус вэ? давстай гашуун... гэхэд

	— Харин чи угаа л даа! Эрүүл сайн ус гэв.

	— Ий тийм үү?

	— Тийм ээ, горхины уснаас ч дулаан шүү. Эндэхийн горхинууд гэж мөс л гэсэн үг ээ... гэв.

	— Чи л мэднэ дээ... Нэг морьтой авхай хүн толгойгоо унжуулан үүрэглэж өнгөрөхөд шөрмөсөөр бүтсэн жижигхэн морь нь чихээ сортойлгон дүгрэг хар нүдээрээ бид өөд хялайж хамраа дуугаргахад унаж явсан эзний нь сэгсгэр үстэй малгай өмсгөсөн толгой гэдэсхийн мөн адил бидэн рүү нэг хараад дахин толгойгоо унжуулав.

	— Эндхийн хүн зан муутай, тэгээд бас аймаар шүү гэж орловын хүүхэн хэлэв.

	Би явсан чинь, мөнгөн усан адил тунгалаг гүйлгэнэсэн горхины ус чулуун дээгүүр харайлган донгодон намрын навчууд дотор нь алиалан тонгорцоглох нь яасан сайхан юм бэ! Би гар нүүрээ угаагаад данхандаа ус дүүргэнэ. Эргэж явахдаа бутны завсраар харвал өнөө бүсгүй сандрангуй нааш цаашаа харан чулуутай л газар дээгүүр өвдгөөрөө мөлхөж байна.

	— Чи яах гэв? гэв

	Тэр цочиж царай нь хувхайран, дороо нэг юм нууж далдлахад би тааварлан мэдлээ.

	— Аль вэ, би булчихъя... гэхэд

	— Еэ хонгор минь! Яадаг билээ? Халуун усны урьд шалан дор нь л хийх юм сан... гэв.

	— Халуун усыг энд мөд байгуулах уу, чи бод л доо! гэхэд

	— Чи алиална уу? Харин би бол айж байна. Хэрэв амьтан араатан идэж орхивол яах вэ... газарт нь өргөдөг ёстой юм... гээд хажуу тийшээ харж, над нэг чийгтэй, хүнд боодолтой юм өгөхдөө, ичингүйрэн, аяархан ингэж гуйлаа: 

	— За чи минь аль чадахаараа, сайн л хийгээрэй. Бурхныг сана... хүүг минь өрөвдөж аль болох зөвөөр нь гүйцэтгэж үз... гэв.

	... Би буцаж ирээд харвал, хүүхэн нэг гараа урагш нь сарвайн, хөл нь сарвайн, хөл нь гуйвж тэнгисийн усанд банзал нь бүслэхээ хүртэл норсон, харин царай нь дотроосоо гэрэлтэх адил, бяцхан улайжээ. Би гал дээр иртэл нь түшиж, — Ай ямар араатан шиг чадалтай вэ? гэж дотроо сэтгэлээ. Тэгээд хоёул балтай цай ууж суутал, хүүхэн аяархан асуусан нь

	— Сургуулиа хаячихсан уу гэхэд, 

	— Хаясан гэлээ.

	— Архинд орчихсон юм уу?

	— Бүр орчихсон юм, эх минь! гэв.

	— Еэ харла тийм үү! Харин би чамайг таньж байна. Сухумд чамайг хоолны тухай даргатай хэрэлдэж байхыг чинь би харсан юм. Тэгэхэд би чамайг зүрхтэй байна, лав архич байх гэж бодсон гэв.

	Тэгээд пэлбийсэн уруул дээрээ наалдсан балыг хэлээрээ амтархан долоож хамгийн шинэ орловчийн амгалан унтаж байгаа, тэр бутны ёроол руу цэнхэр нүдээрээ байн хялайж байлаа.

	— Яаж амьдрах бол доо, энэ минь? гэж эх хүүхэн санаа алдан над өөд харж, — Чи над тус боллоо би баярлаж байна... Харин үүнд өөрт нь сайн болох уу? Яах вэ мэдэхгүй хөөрхий... гэв.

	Хүүхэн цай уун юм идээд, загалмайд нь наманчилж, намайг хэрэгсэл хогшлоо эмхлэн байх зуур нойрмоглон ганхаж, дахин өнгөө алдсан нүдээр газар луу шагайж зүүрмэглэн байснаа, өндийх гэж, 

	— Үнэхээр чи явах нь уу? гэхэд

	— Ээж минь, яах билээ хараач! гэхэд

	— Яасан бэ, өнөөх тэнгэрийн эх чинь?... Аль вэ наадахыгаа над өгчих! гэв.

	— Би өргөөд явна... гэж бид хоёр жаахан маргалдаж, над бууж өгөөд хоёул мөр зэрэгцэн хөдөллөө.

	— Бүдэрч ойчихгүй юм сан даа гэж тэр өгүүлэн гэмшингүй инээмсэглэж миний мөрөн дээр гараа тавилаа.

	Орос газрын шинэ хүн, үл магадлагдах заяат энэ амьтан миний гар дээр хэвтэн ихэмсэг шуухинаж байв. Тэнгисийн ус өнөөх л угалзалсан цагаан зоргодсоо гарган цалгилан шаагьж, бутнууд шивгэнэлдэн нар үдээс өнгөрөн цацран гийж байв. 

	Яаралгүй явж байхад, эх хүүхэн, хааяа зогсон, гүн санаа алдан, толгойгоо гэдрэг нь хаяж, тэнгис, ой, уулс өөд ийш тийшээ харан, дараа нь хүүгийнхээ нүүр лүү ширтэхэд, нүд нь нулимсаар угаасан зовлон зүдүүрийг нэвтлэн дахин гайхамшигтай тунгалаг харагдан, дахин цэцэглэж, хязгааргүй хайрын гүн галаар дүрэлзлээ. 

	Тэгж яваад нэг удаа зогсон хэлсэн нь:

	— Эзэн тэнгэр минь! Сайхан ч жигтэй сайхан байна! Ингээд л яваад байх сан. Дэлхийн захыг хүртэл ингээд л яваад байхад хүү минь өсөж, үргэлж эхийнхээ хөхний дэргэд эрх зоргоороо өсөөсэй, эвий хонгор минь... гэв.

	... Тэнгис шуугин шуугьсаар байв. 

	1912 он

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

